
ҚАЗАҚСТАНДА ҚҰЛАНДАРДЫ  ЖЕРСІНДІРУ ЖҰМЫСТАРЫНЫҢ
НӘТИЖЕЛЕРІ

Нұрғожаева Н.М.

Өткен ғасырда құландар Қазақстанның ұшан-қиыры жоқ жазық даласында
үйір- үйірімен  топтанып тіршілік еткен. Қыста Каспий теңізінен шығыстағы  Іле
алабына дейін, жаз айларында Қарағанды, Ақтөбе, Қостанай облыстарының
жерін жайлаған етінің шипалық қасиеті бар құланды бертін келе үздіксіз,
есепсіз аулау оның бүкіл қазақ жерінде құрып кетуіне әкеп соқты. ХХ ғасырдың
басында еліміздің территориясында құландар толығымен жойылды. 1953 жылы
Барсакелмес аралына Түркіменстанның Бадхыз қорығынан 8 түркімен құланы
жерсіндірілді. 1956 жылдан Барсакелмес аралында құландар жақсы көбейіп,
1964 жылы Түркіменстаннан тағы да 19 құлан жерсіндірілді. 1982 жылы
олардың саны 280-ге жетті. Жыртқыш аңдары жоқ, браконьерлердің аяғы жете
бермейтін, жайылымы мол, суаттары бар бұл арал құландардың өсіп-өнуіне өте
қолайлы жағдай туғызып, аралда үйірлері көбейе бастады. Алайда 1977 жылы
Арал теңізіндегі гидрологиялық режим күрт өзгеріп, Барсакелместегі көлшіктер
тартылып, тұщы су көздерінің жоғалуы бұл жануарлардың көбеюіне кері әсерін
тигізді. Құландар мен басқа да түз тағылары үшін Барсакелместен суұңғымалар
қазылып, 760 метр тереңдіктен минутына 10 литр су шығарылатын болды. Бірақ
бұл судағы тұз мөлшерінің өте көп болуы құландардың қырылуына әкеліп
соқты. Арал теңізі тартылған сайын құландардың да жағдайлары нашарлай
бастады.

Сөйтіп 1982 жылы  оларды Қазақстанның басқа жерлеріне  жерсіндіру
жұмыстары басталды. 1982 жылы – «Алтын емел» бағы құрылмай тұрып
Қапшағай аңшылық-қорық шаруашылығына 32  бас түркімен құланын қайта
жерсіндіру  жұмысы  басталды. 1991 жылы – Ақтау-Бозащы қорықшасына 35
құлан  жерсіндірілді.

«Алтын емел» ұлттық бағына 1982 ( бұрынғы Қапшағай аңшылық-қорық
шаруашылығына) әкелінген 32 құлан бұл бақта жақсы өсіп-өніп, сандары
жылдан жылға өсе берді. 2003 ж. – 667, 2004 ж. – 768, 2005 ж. – 1118, 2006ж. –
1320, 2007 ж. – 1589,  2008 ж. – 1763, 2009ж.- 2103, 2010ж-1336, 2011ж.-2011,
2012ж-2463 басқа жетті.

2007 жылы 85 бас құлан Андысай қорықшасына (Жамбыл облысы),
жерсіндірілді. Кейіннен 2011 жылы 30 бас, 2012 жылы 77 бас құлан
жерсіндірілді. Қазірде Андысай қорықшасында  200 бастай құлан мекен етеді.

Ал 1991 жылы 35 құлан Ақтау-Бозащы қорықшасына (Маңғыстау
облысы) жіберілді. 2004 жылғы санақ бойынша Бозащы қорықшасында 100-120-



дай құлан бар екендігі анықталды. Бұл жерсіндірілген жерлерде құланның қай
аймақта қалай өсіп-өніп көбейіп жатқанын байқауымызға болады.

Қатаң қарлы қыстар, жұттар мен құрғақшылықтар құлан санының өсуіне
әсер етті. Жерсіндірілген жерлерде 30-100 шақырым көлемінде қоныс аударып,
тұрақты тіршілік етеді. Жақсы жайылымдар мен суы мол мекендерде ұзақ уақыт
жүргенін көресіз. Құлан өсімдіктердің 31 түрімен қоректенеді. Құландар
жыныстық жағынан 2-3 жылда жетіледі, бірақ айғырлары көбеюге тек 3-4
жасында қатысады. Күйге мамыр-шілде айларында түседі; буаздық мерзімі – 11-
11,5 ай. Мамырдың аяғы мен маусым айларында құлындап, көбіне бір немесе өте
сирек-екі құлын туады.

Түркімен құланы – ерекше жануар. Сондай-ақ жануардың бойына тән
негізгі сипаттары, яғни дене пішінінің сымбаттылығы, ыстыққа-суыққа
шыдамдылығы, ащы суды ішетін, азықты талғамайтын, құмды, шөлді, бетпақ
даланы мекен ете алатындығы елімізде тіршілік ететін ерекше жануарлардың
бірі. Осындай биологиялық ерекше қасиеттерін ескере отырып, оларды басқа
өңірлерге жерсіндіру жұмыстарын қолға алып, жануарларға тұрақты
экологиялық мониторинг (бақылау) жүргізіп отыру қажет.

Жүргізілген зерттеу жұмыстарының нәтижесінде құландарды
Қазақстанның басқа да тіршілік етуге бейім аймақтарына жерсіндіруді
жалғастыру қажет.

